ՏԵՂԵԿԱՆՔ-ՀԻՄՆԱՎՈՐՈՒՄ
Արման Արմենի Գրիգորյանը՝  ծնված 1985 թ. փետրվարի 9-ին (հասցեն՝ Երևան, Իսրայելյան 37, բն. 35), երիտասարդ, խոստումնալից բալետային մենակատարներից է: Արժանացել է մասնագետների բարձր գնահատականին, ունի արտիստական բազմակողմանի ընդունակություններ, oժտված է ֆիզիկական գերազանց տվյալներով, արտակարգ պլաստիկայով և բեմական արտահայտչականությամբ: 1994-2002 թթ. սովորել է Երևանի պարարվեստի պետական ուսումնարանում՝ ցուցաբերելով գերազանց առաջադիմություն: Ըստ տրված մասնագիտական բնութագրերի՝  Ա. Գրիգորյանը օժտված է բացառիկ մասնագիտական տվյալներով, որոնց զուգակցումը հազվադեպ է բալետի բնագավառում: Ա. Գրիգորյանին լավագույնս բնութագրում է նաև այն փաստը, որ նա 1997 թ. ՙԱմադեուս՚ հանրապետական մրցույթում ՙԴասական պար՚ անվանակարգում արժանացել է ոսկե մեդալի: 

2002 թ. Ա. Գրիգորյանը մասնակցել է Իսրայելում կայացած ՙՄիա Արբատովայի՚ անվ. միջազգային մրցույթին՝ արժանանալով  գլխավոր մրցանակի և ոսկե մեդալի: 2002 թ. մասնակցել է Շվեյցարիայի Լոզան քաղաքում կայացած բալետի արտիստների ՙՊրի դե Լոզան՚ միջազգային մրցույթին և դարձել դափնեկիր: Նկատի ունենալով Ա. Գրիգորյանի բացառիկ ունակությունները՝ մասնագիտական որակավորման բարձրացման նպատակով Շվեյցարիայի Ցյուրիխ քաղաքի Բալետային թատրոնը 2002 թ. օգոստոսից նրան հրավիրել է կատարելագործվելու տեղի բալետային խմբում: 

2004 թ. հուլիսի 30-ին Ա. Գրիգորյանը, որպես Հայաստանի ներկայացուցիչ, մասնակցելով  ամենահեղինակավոր միջազգային մրցույթներից մեկին՝ Վարնայի միջազգային բալետային 9-րդ մրցույթին, ճանաչվեց հաղթող և արժանացավ ոսկե մեդալի: 2004 թ. Ա. Գրիգորյանը ՙՖորսայթ՚ բալետային ամսագրում ընդգրկվել է աշխարհի լավագույն երիտասարդ բալետային արտիստների ցանկում: 2005 թ. Հելսինկիի միջազգային բալետային մրցույթի դափնեկիր է, իսկ 2005 թ. Նագոյայի (Ճապոնիա) միջազգային բալետային մրցույթում արժանացել է ժյուրիի հատուկ մրցանակի: Արման Գրիգորյանը 2008 թ. Շվեյցարիայում արժանացել է Հայնց Շպյորլիի մրցանակին, ինչպես նաև որպես լավագույն մենապարող 2008 թ. համաշխարհային աստղերի հետ հրավիրվել է մասնակցելու Հռոմի Կոլիզեյում բալետային արվեստի փառատոնին:

 
Մշակույթի գործիչների գնահատմամբ՝ եթե Ա. Գրիգորյանին հնարավորություն ընձեռվի շարունակել մասնագիտական որակավորման բարձրացումը Ցյուրիխի բալետային թատրոնում, վերադառնալով հայրենիք, նա իր ավանդը կներդնի հայ բալետային արվեստի զարգացման գործում: ՀՀ Կառավարության 2006 թ. հոկտեմբերի 16-ի N 1639-Ա,  2008 թ. դեկտեմբերի 25-ի N 1549-Ա, 2009 թվականի  նոյեմբերի 19-ի N 1311-Ա որոշումներով Ա. Գրիգորյանին տրամադրված տարկետումը երկարաձգվել է մինչև 2010 թ. աշնանային զորակոչը:
Ելնելով վերոշարադրյալից, ինչպես նաև նկատի ունենալով այն, որ զինվորական ծառայության ընթացում երկարատև դադարը կարող է անցանկալի հետևանքներ ունենալ խոստումնալից երիտասարդ արտիստի կատարողական արվեստում և մասնագիտական կարողությունների զարգացման գործում` նպատակահարմար ենք գտնում Արման Գրիգորյանին պարտադիր զինվորական ծառայության զորակոչից տրամադրված տարկետումը երկարաձգել  մինչև 2011 թ. աշնանային  զորակոչը:

